Gleymska

Allir hafa minni en sumir nota það illa eða kunna einfaldlega ekki að nota það. Allir geta lært að nota minnið rétt – líka þeir sem sagðir eru minnislausir.

Gleymsku köllum við það þegar við eigum í vandræðum með að finna upplýsingar í langtímaminninu. Þú brýtur heilann, gruflar og gramsar en allt kemur fyrir ekki. Gleymskan er versti óvinur nemandans.

Hvers vegna gleymir þú hlutum?

Þú hugsaðir ekki nóg um hlutina, eða skildir þá ekki, þegar þú áttir að læra þá.

Þú misskildir hlutina og lagðir þá á rangan stað í langtímaminninu.

Þú ert ekki í rétta skapinu til að muna.

Eitthvað truflaði þig þegar þú áttir að taka eftir.

Of langt er síðan þú lærðir hlutina og þeir hafa týnst í langtímaminninu.

Hvernig reynir þú að muna betur?

Taktu betur eftir. Sjáðu hluti fyrir þér eða hlustaðu betur. Ekki missa af neinu.

Notaðu einhverja skemmtilega minnisaðferð sem hjálpar þér við að muna betur.

Reyndu að skilja hlutina, rifja upp eitthvað sem tengist þeim eða sjá hlutina fyrir þér. Notaðu hugmyndaflugið.

Hugsaðu um skemmtilegu hliðarnar á hlutunum.

Æfðu þig í að rifja upp hlutina svo þeir týnist ekki í langtímaminninu.

Skrifaðu upp glósur í tímum og upp úr námsbókum.

Teiknaðu myndir af því sem þú þarft að muna.

